
Här Claude Wiseler 

President vun der Deputéiertechamber 

19, um Krautmaart 

L-1728 Lëtzebuerg

Lëtzebuerg, den 10. September 2026 

Här President, 

esou wéi d’Chambersreglement et virgesäit, bieden ech, dës parlamentaresch Fro un den Här 
Inneminister an d’Madamm Verkéiersminister weiderzeleeden. 

2025 ass d’Zuel vun de gewalttätegen a verbalen Attacken am ëffentlechen Transport weider an 

d’Luucht gaangen. Beleidegungen, Drohungen, kierperlech Attacken a sexuell Belästegung sinn dem 

Rapport vum OGBL no fir vill Mataarbechter zum Alldag ginn.  

Am Joer 2025 goufen 3.461 Virfäll am ëffentlechen Transport gemellt, wat eng Erhéijung vu 5,8% am 

Verglach zum Joer 2024 entsprécht. Dësen Trend huet sech am Joer 2026 fortgesat: dem OGBL no 

goufen am éischte Semester 1.886 Virfäll registréiert, eng Erhéijung vu 7,9% am Verglach zum 

selwechten Zäitraum vum Joer 2025. 

Dës Donnéeë weisen eng besuergneserreegend Tendenz souwéi d’Drénglechkeet fir Moossnamen ze 

huelen, déi d’Personal a Passagéier, déi mat sou Situatioune konfrontéiert sinn, besser ze schützen an 

ze ënnerstëtzen. 

Am dem Kontext hätt ech follgend Froen un d’Regierung: 

1. Wéi erkläert d’Regierung sech déi Erhéijung vun den Zuelen? Wéi eng konkret

Moossname si bis wéini geplangt? Wéi gesäit de weideren Zäitplang fir déi komplett

Ausrüstung vun de Busse mat Sécherheetskabinnen aus?

2. Erkennt d'Regierung un, datt d'Erhéijung vun den Incidenter (ëm bal 14% an zwee Joer)

op eng tatsächlech Erhéijung vun der Gewalt am ëffentlechen Transport hiweist an net

nëmmen op e statisteschen Effekt zeréckzeféieren ass, deen op enger besser

Berichterstattung ze dinn huet? Géif et ëmgekéiert heeschen, datt d’Donkelziffer déi

Jore vill ze niddreg ugesat ginn ass?

3. Kann d’Regierung eng Tabell presentéieren, déi regruppéiert, zu wéi vill kierperlechen

Aggressiounen et insgesamt komm, zu wéi ville verbalen Aggressiounen an all Kéiers

preziséieren a wéi vill Fäll se sech géint d’Personal geriicht hunn an a wéi vill Fäll géint

aner Passagéier? Wéi dacks hunn d’Aggressioune sech fir d’éischt géint aner Passagéier

geriicht a wéi dacks duerno géint Personal, dat wollt agräifen? Wéi presentéieren déi 

Zuelen sech am ëmgekéierte Fall?  

4. Sinn der Regierung Fäll bekannt, datt Leit (souwuel Passagéier wéi eventuell och 

Personal) nom Verloosse vum ëffentlechen Transport weider Schwieregkeete gemaach 

kruten, well si enger anerer Persoun zu Hëllef komm sinn? Dat souwuel am Sënn vu 

verbalen Aggressiounen, spéidere kierperlechen Aggressiounen oder awer 

Materialschued, notamment awer net ausschliisslech um Auto? 

5. Kann d’Regierung eng Tabell presentéieren, déi regruppéiert wéi vill Mataarbechter vun 

der AVL, der CFL, de Privatentreprisen an dem TICE 2025 no enger Aggressioun krank 

geschriwwe waren a wéi laang? 

6. Wéi dacks hunn déi betraffe Mataarbechter sech opgrond vu psychologesche 

Schwieregkeete misse krank schreiwe loossen a wéi laang?  

7. Wéi dacks hu betraffe Mataarbechter sech no engem Iwwergrëff missen a 

psychologesch Behandlung ginn? Konnten si sech fir déi Behandlung un intern Fachleit 

adresséieren oder hunn si sech missen um fräie Maart orientéieren, wou si mat anere 

Patiente konkurréieren a méiglecherweis laang Waardezäite mat a Kaf mussen huelen?  

8. Huet den Déngschthär, respektiv de Betrib d’Käschte vun der psychologescher 

Behandlung iwwerholl, besonnesch wann dës net vun der entspriechender 

Krankeversécherung gedeckt waren? Kréien d’Privatbetriber, déi d’Behandlungskäschte 

fir hir Mataarbechter iwwerholl hunn, dës am Kader vun hirer Konventioun separat 

rembourséiert? Falls net, firwat net? Kënnen si déi Käschten dann um Enn vum Joer op 

mannst steierlech ofsetzen?  

9. Mussen d’Täter domat rechnen, a leschter Instanz fir déi Käschten, déi de 

Mataarbechter vum ëffentlechen Transport, an domat hire Betriber, respektiv den 

entspriechende parastaatlechen Institutiounen entstinn a Regress geholl ze ginn oder 

bleiwen déi Käschte schlussendlech bäi de Betriber, respektiv der Allgemengheet (dem 

Staatsbudget) hänken? Falls jo, firwat?  

10. Gehéiert zu de Käschten, fir déi d’Täter a Regress geholl kënne ginn, och 

d’Salaireskäschten, déi wärend dem Déngschtausfall vun deem Mataarbechter 

entstinn? Falls net, firwat net?  

11. Wéi gesäit déi Prozedur fir déi zousätzlech operationell Käschten aus, déi der 

jeeweileger Institutioun kënnen entstoen, zum Beispill well en Ersatzbus muss geschéckt 

ginn?  

12. Gëtt automatesch en Zivilprozess géint d’Täter ageleet oder mussen déi betraffe 

Mataarbechter all Kéiers individuell aktiv ginn? Kréien si d’Käschte fir den Affekot 

virgestreckt? Falls net, firwat net?  

13. Wéi dacks hunn 2025 misse Passagéier déi Affer vun enger kierperlecher Aggressioun 

am ëffentlechen Transport goufen, missen hospitaliséiert ginn a wéi vill Deeg Openthalt 

an der Klinik sinn dobäi insgesamt opgelaf?  

14. Wéi enger Ënnerstëtzung am Zivilprozess kënnt Passagéier, déi Affer vun enger 

kierperlecher Aggressioun am ëffentlechen Transport goufen, ze gutt? Trëtt de Staat hei 

als zousätzlech “partie prenante” op?   

15. Wéi dacks gouf am Joer 2025 vum Artikel 7.1 vum Gesetz vun 2009 iwwert d’Sécherheet 

am ëffentlechen Transport Gebrauch gemaach, fir den Täter den Zougang ee Joer laang 

ze verweigeren? Wéi dacks koum et zu Verstéiss? Wéi ginn d’Modalitéit vun deem 

Artikel gehandhaabt, wann den Täter probéiert op enger grenziwwerschreidender Linn 



am Ausland trotzdeem an e Gefier vum ëffentlechen Transport eranzeklammen? Gesäit 

d’Regierung vir, an Zukunft allgemeng méi dacks a méi streng Gebrauch vun deem 

Paragraph ze maachen, fir endlech eng Signalwierkung géintiwwer den Täter ze 

erreechen? Falls net, firwat net?  

16. Gesäit d’Regierung vir, dee Paragraph ze sträichen, falls en sech d’office net duerchsetze

léisst fir d’Vertrauen an de Rechtsstaat am ëffentlechen Transport net nach weider ze

ënnergruewen?

17. Gesäit d’Regierung an där Eskalatioun vun den Iwwergrëff am ëffentlechen Transport

net och eng vun den Haaptursaachen, firwat all déi Leit et sech nach leeschte kënnen,

sou wäit wéi méiglech mam Auto fueren? Hält d’Regierung trotzdeem weider un där vun

der Madamm Verkéiersminister dacks betounter Politik fest, datt d’Leit sech generell

ëmmer manner mam Auto, och mol net mam Elektroauto, mee an éischter Linn mam

staatlech kontrolléierten, ëffentlechen Transport solle fortbeweegen?

Mat déiwem Respekt, 

Dan Hardy 
Deputéierten 




